
ҚАЗАҚТЫҢ ДӘСТҮРЛІ ҚОҒАМЫ МЕН КӨП ӘЙЕЛ АЛУ

Бұрынғы Кеңестік дәуірдің қыспағынан шығып, өз егемендігін алған қазақ халқы өзінің ұлттық құндылықтарын қайта жандандыруға ерекше мән беруде. Кеңестік тоталитарлық жүйе жағдайында қазақ халқы көптеген ұлттық этникалық қасиеттерінен айрылып қалды. Ал, сақталып қалған ұлттық салт-дәстүрлердің бет пішіні, мазмұны өзгерістерге ұшырады.
Ұлттық этникалық қасиеттердің ең бір құндыларына оның әдет-ғұрыптары жатады. Көптеген ғасырлардың барысында қазақтардың өзіндік бірегей әдет-ғұрыптары мен салт-дәстүрлері қалыптасты. XVIII ғ. мен XX ғ. бас кезінде оның бірқатарын Ресей әкімшілігінің өкілдері, орыс және шетел ғалымдары, саяхатшылар айқын байқап, жазып қалдырды.
Әдет-ғұрыптардың ішінде «отбасылық» ғұрыптар деп аталатын бөлігі, әдетте «Отбасын құруға байланысты ғұрыптар», «Бала туып оны өсіруге байланысты ғұрып-ырымдар», «Өлген адамды жерлеуге байланысты ғұрыптар» деп үш топқа бөлінеді. Жалпы отбасы  ғұрыптары әдет-ғұрыптардың ішіндегі ең толымдысы, құрамы жағынан ең күрделісі. Этностың негізгі қасиеттерінің бірі болып табылатын әдет-ғұрыптар, оның ішінде отбасылық ғұрыптарды зерттеу этнография ғылымының қай заманда болса да өте маңызды мәселесі болып есептеледі [1, 3-б.].
Қазақ халқында ертеден келе жатқан патриархалды-феодалдық қатынасқа тән көне әдеттің бірі – көп әйел алу дәстүрі. Моногамиялық отбасы ежелден бері үстемдік еткенмен қазақ қауымында көп әйел алу салтының түп тамыры әрірек кетеді. Шежіре деректерінің өзі көп әйел алу салтын қазақтың өз алдына халық болып бірігуіне дейін апарады. Көп әйел алудың қай уақытта болсын өзіне тән әртүрлі себептері болды. Ондай себептердің біздің заманымызға дейін ұштасып келуі көп әйел алу салтының сілемін Қазан төңкерісі қарсаңына дейін жеткізді. Олай дейтініміз қазақ отбасы негізінен моногамиялы болды, яғни бір әйелмен ғана шектелді. Ал, көп әйел алу әркімнің қолынан келе бермейтін. Өйткені әйел алудың негізгі жолы қыз үшін қалыңмал төлеп айттырып алу болса, көпшілік қарапайым шаруаның қалың беріп бір әйел алуының өзі күшке түсетін. Көп әйел алу тек қана малы көп, ақшасы мол байлардың ісі болды.
Ескі тарихты екшейтін болсақ, екі әйел алу салт-дәстүрімізде, дінімізде ғана бар үрдіс емес. Бұл халық санын көбейтудегі, ел мен елді достастыру мен рулық қатынастарға қатысты саясат та болды. Бір атаның ұрпағын көбейту арқылы бір рудың, бір жүздің ұрпағы қанатын кеңге жайды. Отағасының бірнеше әйелінен туған ұл-қыз бір-бірін бауыр тұту арқылы елдің ішінде туыстық қарым-қатынас нығаятыны белгілі еді. Оның үстіне үлкен әйел – бәйбішенің қазан-ошақтық тірлікте нұсқаушы, кеңесші рөлін атқаруы ер-азаматты тұрмыстық ұсақ-түйектен азат етті. Осыдан барып, бірнеше әйелі бар еркектер отбасының емес, рудың, елдің мәселесін шешумен айналысты десе де болады.
Ал бәйбіше мен тоқалдан тараған, ат жалын тартып өскен көп ұл жаугершілік заманда жауға қарсы тұрар жасақ, сарбаз бола білді.
Дегенмен көп әйел алу кез-келген қазақтың қолынан келді деуге де болмайды. Қалыңмал мәселесіне келгенде кедей-кепшіктің моногамиялы отбасын таңдағаны анық, яғни бір әйелмен қанағаттануына тура келді. Малы көп, ақшасы мол байлардың өмір салтына айналған көп әйел алушылық ХХ ғасырдың басында да кездесті.
Этнотарихымыздан сыр шертетін мұрағат қағаздарын мұқият қарағанымызда 1897 жылғы халық санағы бойынша бүкіл Қазақстанда орта есеппен некеде тұрған әрбір 1000 еркекке 1071 некеде тұратын әйел болғанына көз жеткіздік. Егер бұл деректерді облыстар бойынша жіліктейтін болсақ, Жетісуда – 1086, Торғайда да солай, Сырдарияда – 1076, Оралда – 1064, Ақмолада – 1053, Семейде –1045 некелі әйелден келген. Яғни қазақтың барлығы бірдей екі әйелге ие бола алмағаны анық. Ол жалпы халықтық сипатқа ие болмаған [2, 44-б.].
Сондай-ақ көп әйел алу қазаққа ғана тән қасиет болды деуге де келмейді. Тіпті, тек мұсылман жұртына қатысты деп қарау да қателік дейді саяхатшы-этногроф Г.Вамбери өткен ғасырдың 70-жылдарында жасаған өз тұжырымдамасында. Ол ХІХ ғасыр соңы мен ХХ ғасырдың басына дейін көп әйел алу христиан, будда дініндегі Азия халықтары, нақтырақ айтқанда, бурят, якут, алтайлықтар мен хакастар, тувалықтар, ненец, монғолдар арасында да жиі кездескен дейді [2, 45-б.].
Этнограф ғалымдар көп әйел алуға еркектер бірінші, екінші әйелдерінен ұл перзент көрмеген жағдайда барды десе, екінші бір себебі, байлыққа мастанғандар төсек жаңғырту мақсатымен әйел үстіне қыз алып, өз даңқын шығаруға ұмтылды дейді.
Ауқатты адамның алғашқы әйелі шаруашылыққа басшылық етуге қабілетсіз – салақ, денсаулығы жоқ, кемтар не кәрі болған жағдайда үй шаруасын істету үшінде кедей қыздарын айттырып, тоқалдыққа алатын. Әйел саны неғұрлым көп болса, байдың шаруасы да шалқып өсе берген, жұмысшы қолынан мұқтаждық көрмеген. 
Бай-төрелер алған әйелдерінің әрқайсысын бір-бір отау етіп, шамасы келгендер тіпті ауыл дәрежесінде көрші қондырып отырған. Өйткені көп әйелдің барлығын бір отауда, бір үйде ұстау мүмкін болмаған. Олардан туған ұл-қыздың бір-бірімен қарым-қатынасында дау-жанжал жиі туындап жататындығын жасыруға болмас. Сол себепті де әрқайсысын бір-бір үй етіп ұстау тиімдірек болған. Әр бір әйел өз еншісімен бөлек тұрғанмен олардың барлығына бәйбішенің айтқаны заң ретінде жүрген. Бұл орайда күйеуі бәйбішені өзгелерден артық сүйгені, сүймегені маңызды болмаған. Маңыздысы, кейінгі тоқалдардың барлығына бәйбішенің айтқанын орындау міндетті болды. Күйеуі де осыны қалағанын жоққа шығаруға болмайды. Бұл жөнінде А. Левшин өзінің «Описание киргиз-казачьих, или киргиз-кайсацких, орд и степей» атты еңбегінде арнайы айтып өткен [3, 338- б.].
Ал орта дәулетті адамдар да әмеңгерлік әдеті бойынша жеңге алып, шаруасын нығайтуға тырысқан. Жесір қалған әмеңгерін бір не екі әйел үстіне де ала берген. Әмеңгелік әдеттің құрбаны болу арқылы көп қатынның бірі болу тек күйеуі өлген әйелдердің ғана үлесіне тиген ғұрып емес, мұндай аянышты тағдыр айттырылып оң жақта отырған қалыңдыққа да ортақ болатын,  яғни атастырған болашақ күйеуі өлген жағдайда жесір қалыңдық күйеуінің аға-інісінің біреуіне тоқалдыққа берілетін.
Жалпы, қазаққа көп әйел алушылық жат емес екендігі әркімге де анық жайт болар. Ал қазақтың төл тарихына көз жүгіртсек кейбір бай-бақуатты адамдардың, төре-сұлтандардың төрт емес одан да көп әйелі болғаны жөнінде мәліметтерді кездестіруге болады. Пайғамбар заманында да, кейінгі қазақтың басынан өткен жаугершілік заманда да көп әйел алушылықтың басты мақсаты жетім мен жесірді жылатпай, оларға қорған болуды басшылыққа алудан туындаған жағдай ретінде халық санасына сіңірілген болатын. Яғни, көп әйел алу адамның әлеуметтік мәртебесін айқындайтын атрибут немесе ер адамның жеке нәпсісін қанағаттандырудың амалы болған емес. Мұнда жекелеген ер адамның жеке мүддесін ортақ мүддеге бағындыру арқылы өз туысының иесіз қалған отбасына қорған болуы басты орында тұрды.
Жаугершілік замандағы қазақ қоғамы үшін жан санының кемімеуі ең маңызды мәселелердің бірі болғандығын ешкім теріске шығара алмайды. Одан кейінгі кездерде де отаршылық қамытын киген ата-бабаларымыз дәстүр жалғастығы ретінде, ұлт санын азайтпау, жеңіл қатынастарға тосқауыл қою, жетім-жесірлерге туысының қорған болуы мақсатында көп әйел алушылықты тәжірибеде жүзеге асырып отырды. Бірақ, басым жағдайларда көп әйел алушылық мәселесі қазақтың әдет құқығының негізгі институттарының бірі әмеңгерлікпен ұштастырылды.
Ру-ру болып өмір сүрген қазақ қоғамында жесір әйел мен жетім балаға қамқорлық көрсету, ру намысы үшін ер адамдардың жақындарына қорған болуы басты мәселе етіп қойылды. Сәйкесінше, намысты ер азаматтың туысынан қалған жесірге қорған болуын оның некедегі әйелдері де қолдап отырды [4.].
Халықтық әдет бойынша әйел саны шектелмейтін, ал шариғат бойынша да бір кісіге төрт әйелмен некеде болуға рұқсат етілетін. Қазақ хандары мен төрелері, аса ірі байлар шариғат қағидасын ескермей әйел санын төрттен әлдеқайда асырып жіберген. Мәселен, А.Левшин Кіші жүздің XVII ғасырдағы ханы Нұралының 16-17 заңды әйелдері мен 15 көңілдесінің болғандығын атап өткен [5, 63-64 б.]. Ғалым Ирина Ерефеева төрелер туралы еңбегінде Нұралы ханның 15 әйелі  болғаны туралы дерек келтірген [6.].
Жаугершілік заманда қолға түскен қыз-келіншектерді әйелдікке алу арқылы да қазақ әйелдерінің санын өсіретін. Өйткені жаугершілік кезінде қолға түскен тұтқындарда киім-кешек те, мүлік те, үй де, мал да болмайтын. Тек қалыңмалсыз дегені болмаса, ондай қыз-келіншектерді де иемдену үшін мол қаражат керек болатын. Осы себептерден де әйел көбейтудің бұл түріне  хандар, төрелер, ірі байлар ие болған. Абылай ханның әйелдері қазақ, қырғыз, қарақалпақ және қалмақ қыздарынан болғандығы осы сөзімізге мысал болғандай [2, 47-б.].
Ғалым Шоқан Шыңғысұлы Уәлихановтың жазуы бойынша бабасы Абылай ханның 12 әйелі болған. Он екі әйелдің алтауына орда тігілген, қалғандары соларға қоңсы болған болып шығады. Бірінші әйелі Қарашаш ханым – Шоқан жазбасында төре тұқымынан, ал Мәшһүр Жазбасында: «Абылай ханның Қарауыл қызы – алғашқы алған бәйбішесінен ұл жоқ, жалғыз қыз болды. Ол қыз Жамантай ханның шешесі» делінеді. Ханның екінші әйелі Сайман ханым – қарақалпақ қызы, үшінші әйелі Бабақ ханым – қашғариялық Кенже сарт деген бектің қызы, төртінші әйелі Топыш ханым – Қалдан Сереннің туысы Хошу мергеннің қызы, алтыншы әйелі Тоқта ханым – ол да қалмақ ноянының қызы, жетінші әйелі Тәтіш ханым – Алатау қырғыздарынан алғаны, сегізінші әйелі Өрес сұлу-ханым – ол да қалмақтың қызы, Тулақ ханым, Сайын Көбен, Шаған ханым, Мунтум атты қалмақ әйелдері болған.  Ханның он екі әйелден отыз ұл, қырық қызы болды [7, 200-б.].
Қазақ тарихы жайлы жазылған орыс деректерінде де қазақ сұлтандары жайында, олардың бірнеше әйелдері болғаны жайлы мәліметтер айтылады. Осы деректерге сүйенсек Әбілқайыр ханның ұрпақтары (көп жағдайда Айшуақ ханнан тараған сұлтандарда): Баймұхаммед сұлтан, Махмұд сұлтан, Жанмұхаммед сұлтан, Асфендияр, Есенәлі, Әлғазы, Шыңғыс,  Дәулет-Қали сұлтандардың бірнеше әйелдері болған [8, 76-78 б.].
Сонымен қатар айта кететін бір жайт әйел үстіне айттырылатын қыздардың қалыңмалы да әдеттегіден жоғары болады. Кейбір қыздарды тек малға жығып алады. Ал ел ішіндегі болыс, би сияқты беделді әкімдердің мансабына жығылып, кейбір жарамсақ байлар қыздарын онша бұлдамай-ақ тоқалдыққа беретін. Жас тоқал мен күйеуінің жас алшақтығы көбінесе осындай некелерде кездесетін. Бір кісідегі көп әйелдің ең алғашқысы бәйбіше деп аталып, өзгелердің бәрі тоқал делінеді. Бірнеше тоқалдар үлкен тоқал, кіші тоқал, немесе олардың ерекше қасиетіне, түсіне, пішініне байланысты әр қайсысына дара ат қойылатын. Айталық: ақ тоқал, қара тоқал, әнші тоқал т.б. Бұлардың бәрі бір-бірімен бәсекелес болғандықтан, күндес атанады. Бірнеше әйелдің ішіндегі ең сұлуы, қолынан бал тамған өнерлісі, ақылдысы немесе ең жасы күйеуінің «нақ сүйері» атанады. Ондай әйелді қалған күндестер көре алмайды. Күндестер талқысына түскен арулар көбінесе бақытсыздыққа ұшырағыш келеді. Оны халық аузындағы көптеген аңыздар, жырлар ашық сипаттайды [2, 45-б.].
Қазақ тәжірибесінде көп әйел алғандардың әр әйелі көбінесе өз еншісімен бөлек тұрғанмен, өзге әйелдердің бәріне бәйбіше үстемдігін жүргізетін. Бәйбішені күйеуі тіпті сүймеген күннің өзінде ол өзге әйелдеріне қарағанда ерекше жағдайда болған. Әйел үстіне айттыру арқылы тоқал алу, не әмеңгерлік әдет бойынша әйел үстіне жесір келінін не жеңгесін алу тіпті Кеңес өкіметінің алғашқы жылдарына дейін сақталып келді де, ал қолға түскен тұтқын әйелдерді және қарауындағы күңдерді алу өткендегі жаугершілік заман мен патриархалдық құлдықтың келмеске кетуімен бірге жоғалған. Жалпы Көп әйел алу дәстүріне Кеңес өкіметінің декреттері ғана түбегейлі тыйым салды.

